
 
 

 
 
04. maj 2022                     UPA2022/115 

Naqqiut 
Siunnersuut 11. april 2022-imeersoq taarserpaa 

(Qulequttami taasissutissami naqinnerliukkanik naqqiinneq) 
 
 
Inatsisartut Suleriaasianni § 33, imm. 1, naapertorlugu Inatsisartut aalajangiiffigisassaattut 
siunnersuummik imaattumik saqqummiussivunga: 
 
Inatsisartut aaliangigassatut siunnersuut Naalakkersuisut peqquneqassasut takornariaqarnermi 
suliffeqarfiit ingerlatani nalunaarusiakkut qulaajassallugit,  qanoq iliornikkut nunaqavissut 
inatsisitigut allaffisornikkut aaqqissuussaanertigullu il.il sunniuteqarnerpaamik 
aalajangiisinnaalernissaat, nalunaarusiaq kingusinnarpaamik inatsisartunut agguaanneqassaaq UPA 
2023-imi. 
(Siumup Inatsisartunut ilaasortaatitai) 
 
Tunngavilersuut: 
Takornarialerineq aningaasarsiornikkut isaatitsiviussaaq, tamassumallu pitsaasumik 
ineriartortinneqarnissaannut politikkikkut ukiorpassuanngortuni alloriarnerit annertuut 
annikinnerusullu ingerlanneqarsimapput. Takussutissat pingaarnersarisaat tassaapput 
tikikkuminarsaanerit mittarfissuarnillu sanaartornerit, taamaakkaluartoq nunaqavissut inatsisitigut 
sukarsuit sukarisatta ineriartortittuagassap ilagillui 
Inatsimmi nunatsinni nunaqavissuunissamik piumasaqaatit sakkortunerulernissaat pisariaqartutut 
isigaara, tamatumami qularnaassavaa takornarialerinerup iluani ineriartornermi piginnittuuneq 
akisussaaqataanerlu nunaqavissut akornanniilissammat nunatsinniilerlunilu. 
 
Ullumikkut inatsisip sumiiffinni nunaminertani aalajangersimasuni takornariartitsinermi atuuttup 
qularnaanngilaa atuinissamik piginnaatitaasup nunatsinni nunaqavissuunissaa, tamatuma malitsigaa 
aningaasarsiutigalugu nunaminertanik atuillutik takornarialerisartut sumiiffinni arlaqalersuni 
takornariarpassuarnik nunatsinnukartitsisarnerat nunanillu ilaatigut eriagilluinnagassaasuni 
atuisarnerat sunnguamilluunniit nunatta aningaasatigut iluaqutiginngisaanik. 
Nunatta sumiiffiisa ilaanni suliffeqarfiit allamiunit pigineqartut nunaminertani aalajangersimasuni 
takornariartitsinermut atuillutik misigisassarsiortitsisarnerat annertuumik qaffakkiartorpoq. 
Nunaminertanik atuinissami nunatta aningaasatigut pissarsissuteqarnissaanik ersarissumik 
qularnaarisumillu peqannginnitta, suliffeqarfiillu atuinissamik qinnuteqartut nunatsinnit 
aallaaveqartariaqarnerat pingaarutilerujussuuvoq nunarput akeqanngitsumik allanit 
aningaasarsiorfigineqarsinnaanera piumasaqaatitaqanngitsumik takannaarutaavoq. Takornariaq 
takornariartitsivik allamiunit pigineqartoq aqqutigalugu misigisaqarnissaminik pisiaqarsimasoq 
nunatsinniissinnaavoq ullorpassuit, nunaqqatiminik takornariartitsisulerluni, nunaminertamut 
atukkaminut akiliuteqarani, akunnittarfinni unnuisarfiusuni atuinani, imaatigut angallanneqarluni 
nunaqavissut peqataaffiginngisaannik ilami allaat nunatsinniit nerisassanik pisisariaqarani. 
 
Nunaqavissut amerlanerusut akuersissutinut peqataatinneqarnerisa qularnaassavaa, 



 
 

najugaqartut piginnittutut misigilersinneqarnissaat. Sumiiffinni ataasiakkaani nunaqavissut 
akuersissutini suleqataasinneqartariaqarput, piginnittuusussaanerulli mattutissanngilaa allamiunik 
piginneqateqarsinnaaneq, taamaaliornerullu qularnaassavaa ilisimasanik paarlaasseqatigiinnerup iluani 
ineriartuaarneq. Inatsimmi suliffeqarfiup minnerpaamik affaa sinnilaarlugu nunaqavissunit 
pigineqartussaatitaalernerisa qularnaarnaassavaa takornarialerinerup iluani ineriartornermi 
piginnittuuneq akisussaaqataanerlu. Taamatuttaaq akuersissutit najukkanut iluaqutaanissaat 
qularnaarneqassaaq, sumiiffinnilu najugaqavissut takornarialerinerup iluani siumungaaq 
pilersaarusiorsinnaanerat patajaatsumik ammaanneqassalluni. 
 
Pisortanut aningaasatigut allaffissornikkullu kingunerisassai:  
Sulioq ataaseq ukiup affaani sulisinnera, kr. 250.000 missaani. 
 
Namminersortunut aningaasatigut allaffissornikkullu kingunerisassai:  
Soqanngilaq  
 
Innuttaasunut aningaasatigut allaffissornikkullu kingunerisassai:  
Soqanngilaq  
 


